
55.

Torrenti impetuosiscimi de fêugo,

A-e vixinanze non de ræo fatali,

O vomitava a-ô çê, che in atro lêugo

Nisciun vulcan ô i vomitava eguali!

De questo dunque da so raggia a sfêugo

Tutte ëan concorso e potestæ infernali

In sciö cratere ancon pe uña recente

Terribile eruzion fumante e ardente.



56.

Se trovavan presenti allôa lasciù

Capitæ tutt’insemme con Maboia

Pronti coscì da no poeî dî de ciù

Agniàn finna da-ô Mescico, là Toia

Da-a Florida, là Chaùn fin da-ô Perù,

Là fin da Iuida ô mostruöso Aboia,

Là da Taïti accompagnôu da un Coro

De genii subalterni ô spirito Oro.



57.

Chiappen da Tunia, e dä Virginia Ocheo

E Chiccimanitôu da-ô Canadà,

Dall’Orenoco ô furbo, lesto e feo

Irrocan, e de quelle parti là

Con lô i scinistri genii tutti a reo,

Fra i quæ spiccavan, comme duî Bascià

Tlalocco e Vislipusli i duî sovrani

Demonii veneræ dai Mescicani.



58.

Questi genii perversci tutti quanti,

Ö maggioî o minoî, ciù o meno noti,

Ean pe figûa e pe nomme stravaganti,

Comme i so sacrifizii e i sacerdoti,

Comme i tempii e i artæ, e comme i canti

E i offerte e preghee di so divoti,

In somma comme a so genealogia

Ean strani i attributi e a liturgia.

